
  Operativni rukovodilac jedinice za GEF i Menadžer Ozonske jedinice BiH



   Ministarstvo vanjske trgovine i ekonomskih odnosa
ADMINISTRATVINE I ORGANIZACIONE STRUKTURE ZA KOORDINACIJU I MENADŽMENT GEF PROGRAMA I IMPLEMENTACIJU MEĐUNARODNIH OKOLINSKIH SPORAZUMA U BiH

1. Uvod

Dok se cijelo čovječanstvo (konačno) diglo na noge i poduzima sve djelotvornije mjere za kreiranje snošljive budućnosti sadašnjih i budućih generacija u prirodnom okruženju na zemlji planeti, dok doskora nepomirljive politike, suprostavljajućih se blokova, sve više nalaze zajednički jezik u zaustavljanju prirodne katastrofe, kojoj stremi potrošačko društvo u galopirajućem ekonomskom i industrijskom razvoju, dotle mnogi domaći, na žalost i političari i znanstvenici i biznismeni, pozvani da nešto učine u našoj zemlji, da se u ekološkim poduhvatima i zaštiti životne sredine pridružimo normalnom svijetu, od Istoka do Zapada, od Sjevera do Juga, još uvijek ili spavaju dubokim snom ili okreću glavu od nimalo ružičaste realnosti, kada je u pitanju ekologija, okolina, okoliš ili životna sredina, kako god da ih nazvali. Stoga ne čudi ni katastrofalan podatak da je Bosna i Hercegovina tek kao 171. zemlja svijeta i 40. u Europi zadnja na kontinentu (ostaju još Island i Farska ostrva), koja je  (u oktobru 2001.god.) pristupila GEF-u (Global Environment Faccility) najvećem i najznačajnijem svjetskom mehanizmu za podršku globalnoj zaštiti životne sredine i pomoć zemljama u razvoju za provođenje međunarodnih okolinskih zakona. 

Broj međunarodnih okolinskih sporazuma (konvencija) i protokola, koje je BiH ratificirala u poslijeratnom periodu, može se prebrojati na prste  (sakate) šake. Ako tome dodamo, da smo valjda jedina zemlja u Evropi i rijetka u svijetu, koja nije zakonodavno uredila odnose i osnovnu legislativu, na državnoj ravni, u oblasti zaštita okoliša, pa ni zaštitu svojih prirodnih resursa od prekomjerne eksploatacije, a jako šturo i ni iz daleka dovoljno i na entitetskim ravnima, niti uspostavila bar minimum institucionalnog i organizacionog ustrojstva za korištenje međunarodnih (svjetskih, evropskih, regionalnih...) programa tehničke i finansijske pomoći za rješavanje najznačajnijih ekološko-ekonomskih problema u zemlji, dakle problema koji, u suštini, čine osnovne preduvjete za kretanje ka održivom razvoju. Daleko bi nas odvelo, kada bi počeli nabrajati šta sve nismo učinili, šta smo propustili da učinimo (a sa malo više dobre volje i poduzetnosti mnogo toga, se moglo učiniti, posebno u pristupu međunarodnim konvencijama i protokolima, te međunarodnim programima i projektima) u proteklih 4 – 5 godina. 

Konačno, Bosna i Hercegovina je i zemlja u kojoj  (i za koju) strani političari i stručnjaci pokreću inicijative i rade osnovu cjelokupnog zakonodavstva iz oblasti zaštite okoliša / okline.

2.  Šta i kako dalje?

Logično je i prvo pitanje, koje proizlazi iz gore navedenih činjenica, kada je u pitanju okolišna problematika (i politika): Šta i kako dalje? Kako prevazići dosadašnje (unutrašnje) neusuglašenosti, u kreiranje okolinske politike (policy, a ne politics) u zemlji, kako uskladiti činjeničko stanje nadležnosti (čitaj odgovornosti!) za problematiku zaštite okoliša / okoline i prirodnih (životnih i ekonomskih) resursa, koje je na ravni entiteta i nadležnosti državnih institucija (uz opredjeljenje svih međunarodnih faktora i organizacija, koje pokrivaju ovu oblast) za međunarodne odnose, suradnju i provođenje međunarodnih okolinskih sporazuma i obaveza države Bosne i Hercegovine ?

Kako ustrojiti institucionalnu organizaciju uz participaciju tzv. vladinog i nevladinog sektora da bi se osiguralo efikasno administrativno i stručno djelovanje u međunarodnoj suradnji i domaćem provođenju međunarodnih okolinskih sporazuma, uz korištenje širokog spektra postojećih međunarodnih programa i mehanizama tehničke i finansijske pomoći posebno zemljama u razvoju i ekonomskoj tranziciji, za njihovu implementaciju.

Nesporno je, da bez dobro strukturiranog tzv. administrativno-organizacijskog «set-up»-a, bez široko rasprostranjenog sistema informiranja o međunarodnim okolinskim prilikama, bez razvoja domaćih kapaciteta (organizacionih i stručnih), bez obučenog i osposobljenog domaćeg kadra i bez dobro uspostavljenih odnosa međunarodne suradnje i razvoja svijesti u širim slojevima domaćeg stanovništva, malo se može postići.

Ipak, nešto se mora i može sistemski i organizirano činiti.

Mora se razviti sistem, sa operativnim strukturama, koji će biti moguće provoditi u praksi, i koji će objediniti i koordinirati djelovanje (aktivnosti) u ostvarivanju, najmanje tri osnovna (globalna) cilja u razvoju okolinske politike, koji su međusobno u bliskim korelacijama:

· poboljšanje kvaliteta (globalne, regionalne i lokalne) životne sredine i zaštite okoline / okoliša;

· ispunjavanje preuzetih međunarodnih obaveza države Bosne i Hercegovine u provođenju  međunarodnih (globalnih i regionalnih) okolinskih sporazuma – ugovora o zaštiti okoline / okoliša i 

· kretanje ka održivom razvoju na relaciji izbalansiranog odnosa E + E = OR (Ekonomija + Ekologija = Održivi Razvoj) i razvoju intenzivnog korištenja obnovljivih resursa, a smanjenju i racionalizaciji korištenja neobnovljivih prirodnih resursa.

Svakako, osnovni najdragocjeniji resurs svake zemlje, sa najvećim mogućim intenzitetom obnovljivosti i povećanja kapaciteta, je ljudski resurs. To je potencijal u čiji razvoj danas, sve zemlje svijeta, razvijene i nerazvijene, polažu najveće nade. Klasično obrazovanje, sa ovladavanjem što šireg spektra općih, specifičnih, stručnih i profesionalnih informacija, stjecanja znanja i obuke u vještinama, danas u eri sveopće globalizacije informacijskog sistema – Eri Interneta, u svijetu nije ono što je bilo prije 10 ili 15 godina, a kamo li prije 30, niti je stjecanje informacije, a to je, dobrim dijelom, značajnih znanja, privilegija bogatih i tradicionalno «situiranih» zemalja. 

Kao što je nekada knjiga, kao izvor znanja, bila dostupna samo bogatijim i imućnijim, danas je Internet i znanje koje se preko njega može steći, dostupno svakom onom ko hoće i umije da ga stječe. Danas «po znanje ne treba ići u Kinu», nego je ono mnogo bliže i pristupačnije, dobrim dijelom tu «na dohvat ruke». 

Nekada je u našim krajevima, od mudrih ljudi izrečena, važila izreka: «Prodaj kravu, pa dijete šalji u školu». Danas je mnogo bliskija krilatica: «Prodaj kravu, pa djetetu kupi kompjuter i priključi ga na Internet.».

3. Koje je moguće ustrojstvo struktura za provođenje međunarodnih okolinskih   sporazuma i menadžment programa zaštite okoliša?

Svakako, specifična situacija post-Dayton-skog institucionalnog ustrojstva Bosne i Hercegovine, u jednom standardnom međunarodnom okruženju, nalaže i traženje, ne racionalnih, nego kompromisnih rješenja, koje je moguće provesti u praksi. Generalno, uzimajući u obzir tri ključna pitanja «okolinske politike»:

· Politika zaštite životne sredine i zakonodavna praksa

· Izvršavanje obaveza zemlje u implementaciji međunarodnih «okolinskih zakona (sporazuma) i 

· Monitoring i menadžment programa podrške zaštiti okoliša / okoline, 

Prema saznanjima i prezentiranim iskustvima mnogih zemalja – članica GEF-a, malo je zemalja, posebno onih u razvoju i tranziciji, koje su dobro riješile strukturalno i organizacijsko ustrojstvo i harmonično funkcioniranje ovog složenog «okolinskog trougla». Kod većine zemalja, su prisutne dileme kako harmonizirati ove ključne segmente okolinske politike, kako uvezati koordinativne i upravljačke strukture i sinhronizirati tekuće aktivnosti i djelatnosti pa i rukovođenje ovim, često odvojenim ili akcijski paralelno djelujućim strukturama. Afirmiranog rješenja i u tzv. institucijski «monolitnim» zemljama nema.

Ipak većina, posebno manjih i malih zemalja, kakva je i Bosna i Hercegovina, je objedinila (institucionalno) rukovođenje – administriranje u provođenju zakonske okolinske legislative i upravljanje implementacijom međunarodnih okolinskih konvencija i protokola, sa objedinjenom koordinacijom – monitoringom realizacije okolinskih programa i (globalnih  i nacionalnih) projekata.

Zato i u ovom pristupu idejnom rješenju organizacionog ustrojstva i menadžmenta okolinske problematike u Bosni i Hercegovini, dijelom su korištena postojeća (po mišljenju ovih zemalja i struktura GEF-a) uspješna rješenja ovih zemalja, već obavljene rasprave institucionalnih (državnih i entitetskih) BiH struktura, kao i mišljenja i preporuke nekih ključnih faktora međunarodne zajednice koja djeluje u BiH.

U ovom prilogu su obrađena tri aspekta ovog složenog sistema:

· Međunarodne komunikacije, koordinacija odnosa i suradnje u provođenju međunarodnih okolinskih sporazuma;

· Uspostavljanje menadžmenta GEF programa u BiH i

· (Globalna) koordinacija i upravljanje okolišem / okolinom u BiH

Svaka od ovih postavki ima svoje specifičnosti, iako se razvoj ovih struktura samo djelomično provodi u praksi.

Naime, od svih prikazanih (potencijalnih) učesnika – stakeholdera u kreiranju i implementaciji sveobuhvatne okolinske politike u BiH, samo je nekoliko njih sa svojim djelovanjem, manje ili više, provjereno u praksi.

To su, prije svih:

· Entitetska ministarstva zadužena, pored ostalog, za okoliš odn. ekologiju

· Međuentitetski koordinacioni odbor za okoliš 

· Ozonska jedinica BiH

· GEF struktura (u osnivanju, sa značajnim ambicijama)

· REREP (ambiciozni – široko zahvaćeni akcioni program,  studioznog karaktera)

· Ekološki forum BiH (nedavno konstituiran kao prvo društveno-strukovno udruženje – asocijacija na državnoj ravni

· BiH nacionalni komitet za klimatske promjene (u fazi konstituiranja)

Nažalost, jako značajni sektori u BiH (i njenim entitetima), kao što su Znanost / Nauka, Obrazovanje, Privreda i njene asocijacije, još ne pokazuju znakove samo-organiziranja i poduzimanja akcionog djelovanja u rješavanju problematike životne sredine.

Zadnje aktivnosti i poduzete akcije u institucionalnom sklopu, na državnom i entitetskim ravnima i zajedničke akcije, sa usklađenim djelovanjem, obećavaju nove, pozitivne vjetrove, koji će, nadajmo se, razbiti maglu i podići tamu sa ovog, reklo bi se, skoro tabu područja djelovanja u našoj zemlji. 

I međunarodna zajednica, koja djeluje u BiH u sklopu mirovnog procesa i obnove, pokazuje znake većeg interesiranja za uspostavljanje okolinske politike i akcionog plana djelovanja, sa, konačno, nagovještavajućim uvrštavanjem «okolinske djelatnosti» među prioritete procesa prelaska, sa obnove i rekonstrukcije, na razvoj Bosne i Hercegovine.

Zato je jako značajno, da što prije uspostavimo jedan konzistentan sistem koordinacije i upravljanja okolišem/okolinom u Bosni i Hercegovini, sa razvojem i strukturiranjem njegovih podsistema ili operativnih segmenata, koji će u sebi, kao aktivne učesnike i značajne faktore uključiti sve one vladine i nevladine strukture sa vertikalnim i horizontalnim djelovanjem u sklopu jedne zajedničke okolinske politike i okolinskih programa, u kojima će i entiteti i BiH distrikt Brčko naći svoj zajednički interes, uprkos pojedinim specifičnostima i razlikama u tretiranju okolinskih prioriteta.

Samo tako možemo računati na podršku i međunarodne zajednice, kako tehničku, tako i finansijsku, koja nam je prijeko potrebna za realizaciju vlastitih i zajedničkih – multilateralnih programa i projekata iz okolišnog miljea, kao i za osposobljavanje u razvoju partnerskih odnosa na bilateralnoj i multilateralnoj ravni. 

Konačno, poznata je činjenica, da je zadnja dekada prošlog stoljeća bila u znaku Informatičkih tehnologija, a izvjesno je, da će prva dekada ovog 21.stojeća biti u znakuz Pro-ekoloških tehnologija.

Zato se i u organizacijskom, strukturalnom pa i u mentalnom pogledu razvoja svijesti o gorućoj potrebi zaštite životne sredine, moramo pripremiti i osposobiti, inače budućnost nam neće oprostiti prošlost.

